
O‘ZBEKISTONDA YASHIL INVESTITSIYALAR 

Annotatsiya: Ushbu maqolada O‘zbekistonda yashil investitsiyalar bozorini rivojlantirishda Milliy yashil 
iqtisodiyot taksonomiyasining o‘rni va ahamiyati tadqiq etilgan. Milliy taksonomiyaning shakllanishi, uning yashil 
obligatsiyalar, yashil kreditlar va boshqa moliyalashtirish manbalari hisobidan amalga oshiriladigan loyihalarni 
ekologik mezonlar asosida tasniflashdagi ahamiyati, Milliy yashil taksonomiyani amaliyotga joriy etish jarayoni, 
real sektor tashkilotlarida o‘tkazilgan sinov loyihalari va uning amaldagi natijalari tahlil qilingan. Tadqiqot 
natijalari taksonomiyaning normativ-huquqiy jihatdan shakllanganiga qaramay, uni amaliy qo‘llash ko‘lamini 
kengaytirish, xususiy sektor ishtirokini faollashtirish va yashil kapital bozorini rivojlantirish kerakligini ko‘rsatadi.

Kalit so‘zlar: Milliy yashil taksonomiya, yashil investitsiyalar, yashil investitsiyalar bozori, yashil loyihalar, 
yashil obligatsiyalar, yashil kreditlar, ekologik mezonlar, yashil moliyalashtirish, moliyaviy shaffoflik, xususiy 
kapital.

Аннотация: В данной статье исследуются роль и значение Национальной таксономии зеленой 
экономики в развитии рынка зеленых инвестиций в Узбекистане. Анализируются формирование 
национальной таксономии, ее значение в классификации проектов по экологическим критериям, 
реализуемых за счет зеленых облигаций, зеленых кредитов и других источников финансирования, а также 
процесс внедрения Национальной зеленой таксономии в практику, пилотные проекты, реализованные 
в организациях реального сектора, и их текущие результаты. Результаты исследования показывают, 
что, несмотря на нормативно-правовое формирование таксономии, необходимо расширять сферу 
ее практического применения, активизировать участие частного сектора и развивать рынок зеленого 
капитала.

Ключевые слова: Национальная зеленая таксономия, зеленые инвестиции, рынок зеленых 
инвестиций, зеленые проекты, зеленые облигации, зеленые кредиты, экологические критерии, зеленое 
финансирование, финансовая прозрачность, частный капитал.

Abstract: This article investigates the role and significance of the National Green Economy Taxonomy 
in the development of the green investment market in Uzbekistan. It analyzes the formation of the national 
taxonomy, its importance in classifying projects financed by green bonds, green loans, and other funding 
sources based on environmental criteria, the process of implementing the National Green Taxonomy, pilot 
projects conducted in real-sector organizations, and their practical outcomes. The research findings indicate 
that although the taxonomy is established in a normative-legal sense, there is a need to expand the scope of its 
practical application, activate private sector participation, and develop the green capital market.

Keywords: National Green Taxonomy, green investments, green investment market, green projects, green 
bonds, green loans, environmental criteria, green financing, financial transparency, private capital.

K I R I S H
Zamonaviy iqtisodiy rivojlanish jarayonida iqtisodiy o‘sishni ekologik barqarorlik bilan uyg‘unlashtirish, 

tabiiy resurslardan samarali foydalanish va iqlim o‘zgarishining salbiy oqibatlarini kamaytirish masalalari 
muhim ahamiyat kasb etmoqda. O‘zbekistonda yashil investitsiyalar bozorini shakllantirish va rivojlantirish ham 
davlat iqtisodiy siyosatining ustuvor yo‘nalishlaridan biriga aylanib bormoqda. Mazkur jarayonning huquqiy va 
institutsional asoslari Oʻzbekiston Respublikasi Prezidentining 2019-yil 4-oktabrdagi “2019 — 2030-yillar davrida 
Oʻzbekiston Respublikasining “yashil” iqtisodiyotga oʻtish strategiyasini tasdiqlash toʻgʻrisida”gi PQ–4477-son1 
qaror bilan tasdiqlangan “2019–2030-yillarda “yashil” iqtisodiyotga o‘tish strategiyasi”da belgilangan.

1	  https://lex.uz/docs/-4539502

Ushbu strategiyada energiya va tabiiy resurslardan samarali foydalanish, iqtisodiyotning uglerod sig‘imini 
kamaytirish, qayta tiklanuvchi energiya manbalaridan foydalanishni kengaytirish, ekologik barqarorlikni 
mustahkamlash hamda “yashil” iqtisodiyotni rivojlantirish uchun zarur iqtisodiy mexanizmlarni ishlab chiqish 
vazifalari ko‘rsatib berilgan. Strategiyaning 21-maqsadi “Yashil investitsiyalarni qo‘llab-quvvatlash”ga 
bag‘ishlanib, “yashil” kreditlash va venchur moliyalashtirish tizimini joriy etish, “yashil” fondlar hamda energiya 
tejamkorligi maxsus fondlarini yaratish, xususiy sektorni faollashtirish va bank tizimini rag‘batlantirishni nazarda 
tutadi [2].

Yashil investitsiyalarning kengayishi uchun faqat moliyaviy resurslarning mavjudligi yetarli emas. 
Investitsiya loyihalarining ekologik jihatdan “yashil” ekanligini aniqlash, ularni yagona mezon asosida tasniflash 
va investorlar uchun shaffoflikni ta’minlash zarur. Shu nuqtai nazardan Milliy “yashil” iqtisodiyot taksonomiyasi 
yashil investitsiyalar bozorining institutsional infratuzilmasini takomillashtiruvchi muhim vosita sifatida namoyon 
bo‘ladi.

M A V Z U G A  O I D  A D A B I Y O T L A R  S H A R H I
Yashil investitsiyalar bozorining rivojlanishi, yashil moliyalashtirish mexanizmlari va Milliy “yashil” iqtisodiyot 

taksonomiyasining shakllanishi bir qator rasmiy hujjatlar va xalqaro tashkilotlar materiallari asosida yoritilgan. 
Ushbu manbalarni mazmuniga ko‘ra huquqiy-me’yoriy, xalqaro moliya institutlari va rivojlanish tashkilotlari 
materiallari hamda yashil obligatsiyalar bozoriga oid hisobotlarga ajratish mumkin.

O‘zbekiston Respublikasi Prezidentining 2019-yil 4-oktabrdagi PQ–4477-son qarori yashil iqtisodiyotga 
o‘tishning dastlabki kompleks strategik asosini belgilagan asosiy huquqiy manba hisoblanadi. Unda yashil 
investitsiyalarni qo‘llab-quvvatlash, yashil kreditlash, venchur moliyalashtirish, maxsus fondlarni shakllantirish, 
xususiy sektorni faollashtirish va fiskal rag‘batlantirish masalalari belgilangan.

O‘zbekiston Respublikasi Prezidentining 2022-yil 2-dekabrdagi “2030-yilgacha Oʻzbekiston Respublikasining 
“yashil” iqtisodiyotga oʻtishiga qaratilgan islohotlar samaradorligini oshirish boʻyicha chora-tadbirlar toʻgʻrisida”gi 
PQ–436-son2 qarori yashil iqtisodiyotga o‘tish jarayonini jadallashtirish va yashil moliyalashtirish mexanizmlarini 
rivojlantirishga qaratilgan. Mazkur hujjatda barcha manbalar hisobidan moliyalashtiriladigan investitsiya 
loyihalari uchun yashil mezonlarni ishlab chiqish, yashil investitsiyalar va kreditlar uchun texnik tartibga solish 
talablarini belgilash, fiskal va monetar imtiyozlar ishlab chiqish hamda yashil obligatsiyalar orqali xususiy 
kapitalni jalb qilish vazifalari qayd etilgan.

T A D Q I Q O T  M E T O D O L O G I YA S I
Ushbu tadqiqotda O‘zbekistonda milliy yashil taksonomiyaning yashil investitsiyalar bozorini rivojlantirishdagi 

institutsional va moliyaviy roli kompleks tahlil qilinadi. Tadqiqotning axborot bazasini O‘zbekiston Respublikasida 
yashil iqtisodiyotga o‘tish, yashil investitsiyalarni rivojlantirish va milliy yashil iqtisodiyot taksonomiyasini 
joriy etishga oid normativ-huquqiy hujjatlar, xalqaro moliya institutlari va xalqaro tashkilotlarning hisobotlari, 
shuningdek, mazkur yo‘nalishda amalga oshirilgan ilmiy tadqiqotlar tashkil etadi. Tadqiqot jarayonida milliy 
yashil taksonomiyaning shakllanishi, uning institutsional asoslari hamda yashil investitsiyalarni ekologik 
barqaror faoliyat turlariga yo‘naltirishdagi funksional ahamiyati nazariy va amaliy jihatdan baholanadi.

Tadqiqot doirasida O‘zbekistonda yashil investitsiyalar bozorini shakllantirish va rivojlantirishga qaratilgan 
institutsional islohotlar hujjatli tahlil usuli asosida o‘rganiladi. 2019–2030-yillarda O‘zbekiston Respublikasining 
“yashil” iqtisodiyotga o‘tish strategiyasi, “yashil investitsiyalarni qo‘llab-quvvatlash” yo‘nalishi, yashil 
investitsiyalarni mamlakat investitsiya siyosati va loyihalariga integratsiya qilish choralari hamda O‘zbekiston 
Respublikasining milliy yashil iqtisodiyot taksonomiyasining asosiy yo‘nalishlari tahlil qilinadi. Shu bilan birga, 
yashil kreditlar, yashil obligatsiyalar va boshqa moliyaviy instrumentlarning taksonomiya mezonlari bilan o‘zaro 
bog‘liqligi hamda ularning yashil loyihalarga kapital oqimlarini yo‘naltirishdagi ahamiyati baholanadi.

T A H L I L  V A  N A T I J A L A R
O‘zbekistonda yashil investitsiyalar bozorining huquqiy asoslari 2019-yilda shakllantirila boshlandi. 

PQ–4477-son qaror orqali 2019–2030-yillarda yashil iqtisodiyotga o‘tish strategiyasi tasdiqlandi. Strategiyaning 
asosiy yo‘nalishlari energiya va tabiiy resurslardan samarali foydalanish, uglerod sig‘imini kamaytirish, qayta 
tiklanuvchi energiyadan foydalanishni kengaytirish va ekologik barqarorlikni mustahkamlash bilan bog‘langan. 
Strategiyaning 21-maqsadi yashil investitsiyalarni qo‘llab-quvvatlashga qaratilib, yashil kreditlash va venchur 
moliyalashtirish tizimini joriy etish, yashil fondlar va energiya tejamkorligi maxsus fondlarini yaratish, xususiy 

2	  https://lex.uz/docs/-6303230

sektorni moliyalashtirish jarayonida faollashtirish hamda bank tizimini rag‘batlantirishni nazarda tutgan. Bu 
vazifalar yashil investitsiyalar bozorining faqat davlat moliyalashtirishiga emas, balki banklar va xususiy kapital 
ishtirokiga ham tayanishi kerakligini belgilagan (1-jadval).

1-jadval. O‘zbekiston tijorat banklarida “yashil” kreditlash bo‘yicha xalqaro hamkorlik loyihalari3

Banklar Moliyalashtiruvchi tashkilot Maqsadi Natijalar

SQB Yevropa tiklanish va taraqqiyot 
banki (YTTB)

Yosh tadbirkorlarni qo‘llab-
quvvatlash

25 million AQSh dollarigacha bo‘lgan 
miqdorda kredit olish bo‘yicha kelishuv 

imzoladi4.

SQB Fransiya Taraqqiyot Agentligi 
(AFD)

“Yashil” taksonomiya va 
moliyaviy mahsulotlarni ishlab 

chiqishga qaratilgan texnik 
ko‘mak dasturidan foydalanish

Davlat kafolatisiz 30 million yevro kredit 
ajratish to‘g‘risidagi bitimni imzoladi5.

SQB Global yashil o‘sish instituti 
(GGGI)

Barqarorlik obligatsiyalarini 
xalqaro bozorda joylashtirish.

2024-yil iyul oyida London fond birjasida 
400 million AQSh dollari va 2,25 trillion so‘m 

ekvivalentidagi barqarorlik obligatsiyalari
ishlab chiqarildi6.

Agrobank Global yashil o‘sish instituti 
(GGGI)

Yashil yevroobligatsiyalarni 
chiqarish.

400 mln AQSH dollari va 700 mlrd so‘mlik 
“yashil yevroobligatsiyalar joylashtirildi7.

Ipoteka bank
Yevropa tiklanish va taraqqiyot 

banki (YTTB), OPEK 
Taraqqiyot jamg‘armasi

Aholi va KOBni yashil 
texnologiyalarni joriy etishga 

moliyalashtirish.

20 mln AQSH dollari (10 mln GEFF II), 
qo‘shimcha 30 mln AQSH dollari jalb qilindi8.

Ipak Yo‘li bank
Yevropa tiklanish va taraqqiyot 
banki (YTTB), Osiyo taraqqiyot 

banki (OTB)

Yashil texnologiyalar va savdo 
moliyalashtirishni kengaytirish.

45 mln AQSH dollarlik moliyalashtirish paketi 
hamda 625 mlrd so‘mlik mablag‘ jalb qilindi9.

Davr bank Xalqaro moliya korporatsiyasi 
(XMK)

Kichik biznes va ayollar 
boshchiligidagi tadbirkorlikni 

moliyalashtirish.
40 mln AQSH dollarlik kredit liniyasi ajratildi10.

Hamkorbank Niderlandiya tadbirkorlikni 
rivojlantirish banki (FMO)

Xususiy sektor va  BRMni 
qo‘llab-quvvatlashga 

ixtisoslashgan.
Kamida 50 mln AQSH dollarlik uch yillik kredit 

shartnomasi imzolandi11.

Ma’lumotlar tahlili shuni ko‘rsatadiki, O‘zbekistonda “yashil” kreditlash tizimini rivojlantirish jarayonida 
tijorat banklari xalqaro moliya institutlari bilan strategik hamkorlikni kengaytirib bormoqda. Yevropa tiklanish 
va taraqqiyot banki (YTTB), Global yashil o‘sish instituti (GGGI), Fransiya taraqqiyot agentligi (FTA), Xalqaro 
moliya korporatsiyasi (XMK), Osiyo taraqqiyot banki (OTB) va Niderlandiya tadbirkorlikni rivojlantirish banki 
(FMO) bilan hamkorlikda amalga oshirilayotgan loyihalar orqali bank tizimiga uzoq muddatli moliyaviy resurslar 
jalb qilinmoqda. Ushbu resurslar energiya tejamkor texnologiyalarni rivojlantirish, qayta tiklanuvchi energiya 
manbalari, kichik va o‘rta biznes subyektlarini moliyaviy qo‘llab-quvvatlash va barqaror investitsiya loyihalarini 
amalga oshirishga qaratilmoqda.

3	  Green Development Finance Assessment for the Republic of Uzbekistan. Ministry of Economy and Finance of the Republic of Uzbekistan, UNDP, 
European Union, Agence Française de Développement (AFD), December 2025, pp. 97–98.

4	  EBRD (2025), EBRD creating opportunities for MSMEs in Uzbekistan.
5	  Green Development Finance Assessment for the Republic of Uzbekistan. – Tashkent: United Nations Development Programme (UNDP), 2025. – 

P. 96. https://www.uz.undp.org
6	  GGGI (2025), SQB Publishes the First-year Results of the Green and Sustainable Bond and Uzbekistan’s Agrobank issues USD 400 million and 

UZS 700 billion Green Eurobond on the London Stock Exchange with GGGI’s Support. https://gggi.org/uzbekistans-agrobank-issues-usd-400-
million-and-uzs-700-billion-green-eurobond-on-the-london-stock-exchange-with-gggis-support/

7	  GGGI (2025), SQB Publishes the First-year Results of the Green and Sustainable Bond and Uzbekistan’s Agrobank issues USD 400 million and 
UZS 700 billion Green Eurobond on the London Stock Exchange with GGGI’s Support. https://gggi.org/uzbekistans-agrobank-issues-usd-400-
million-and-uzs-700-billion-green-eurobond-on-the-london-stock-exchange-with-gggis-support/

8	  OPEC Fund (2021), Bolstering Uzbekistan’s SME sector.
9	  ADB (2024), ADB, Ipak Yuli Bank Sign Deal to Enhance Sustainable and Inclusive Access to Finance in Uzbekistan.
10	  IFC (2025), IFC and DAVR-BANK Partner to Boost Financing for Small Businesses and Women Entrepreneurs in Uzbekistan. September 25, 

2025.
11	  FMO (2025), FMO & Hamkorbank advance financial inclusion in Uzbekistan through USD 100 million syndicated facility.

Ammo, tahlil natijalari shuni ko‘rsatadiki, O‘zbekistonda venchur moliyalashtirish tizimini rivojlantirish 
bo‘yicha muayyan institutsional islohotlar amalga oshirilgan bo‘lsa-da, aynan “yashil” venchur moliyalashtirish 
tizimi shakllanish jarayonida. Qayta tiklanuvchi energiya, energiya samaradorligi, iqlim texnologiyalari kabi 
ekologik innovatsiyalarga investitsiya kiritishga ixtisoslashgan maxsus “yashil” venchur fondlari, ularning 
faoliyatini tartibga soluvchi me’yoriy-huquqiy hujjatlar va ushbu soha uchun mo‘ljallangan investitsion 
rag‘batlantirish tizimi bosqichma-bosqich amaliyotga joriy etilmoqda. Yashil startaplarni dastlabki bosqichdan 
boshlab venchur kapital orqali moliyalashtirish, xususiy venchur investorlarini ekologik loyihalarga jalb etish, 
yashil texnologiyalarga investitsiya kiritish orqali ularni qo‘llab-quvvatlovchi yashil venchur tizimini rivojlantirish, 
davlat va xususiy sektor ishtirokidagi aralash venchur fondlarini tashkil etish bo‘yicha amaliy mexanizmlar 
shakllantirilmoqda.

Yashil investitsiyalarni qo‘llab-quvvatlashning muhim institutsional vositalaridan biri energiya tejamkorligi 
fondlari hisoblanadi. Tarmoqlararo energiyani tejash jamg‘armasi iqtisodiyot tarmoqlari va ijtimoiy sohada 
energiya samaradorligi loyihalarini moliyalashtirish uchun institutsional moliyaviy baza yaratishga xizmat qilgan 
(2-jadval).

2-jadval. Tarmoqlararo energiyani tejash jamg‘armasi faoliyati doirasida erishilgan asosiy natijalar12

Yo‘nalish Erishilgan natija Yashil investitsiyalar bozori rivojlanishidagi 
ahamiyati

Jamg‘armaning moliyaviy salohiyati
2025-yilda Tarmoqlararo energiyani 
tejash jamg‘armasi kapitali 25 mlrd 

so‘mni tashkil etdi13.

Energiya samaradorligi va qayta tiklanuvchi energiya 
loyihalarini moliyalashtirishning institutsional moliyaviy 

bazasi yaratildi.

Energiya samaradorligini oshirish 2025-yilda 2,7 mlrd kVt·soat elektr 
energiyasi tejaldi14.

Energiya resurslaridan foydalanish samaradorligi 
oshirildi hamda energiya tejamkor texnologiyalarga 

investitsiyalar rag‘batlantirildi.

Yashil energiya ishlab chiqarish 
sur’ati

Yashil energiya ishlab chiqarish hajmi 
29 % ga o‘sdi15.

Energetika sohasida yashil investitsiyalar 
faollashayotganini ko‘rsatadi.

Ekologik samara
Atmosferaga chiqariladigan 4,7 mln 
tonna CO₂ va boshqa zararli gazlar 

kamaytirildi16.

Yashil investitsiyalarning ekologik samaradorligi oshdi 
hamda iqlim maqsadlariga erishishga hissa qo‘shildi.

Ijtimoiy samara 800 mingdan ortiq xonadonning 
elektr ta’minoti yaxshilandi17.

Yashil investitsiyalar natijasida aholining energiya 
ta’minoti sifati va yashash sharoitlari yaxshilandi.

Jadvaldan ko‘rinadiki, jamg‘arma faoliyati yashil investitsiyalar bozorining energetika yo‘nalishida 
moliyaviy va institutsional bazani mustahkamlashga xizmat qilgan. 2025-yilda jamg‘arma kapitalining 25 
mlrd so‘mni tashkil etishi, 2,7 mlrd kVt·soat elektr energiyasining tejalishi, yashil energiya ishlab chiqarish 
hajmining 29 foizga o‘sishi, 4,7 mln tonna CO₂ va boshqa zararli gazlarning kamayishi hamda 800 mingdan 
ortiq xonadon elektr ta’minotining yaxshilanishi yashil investitsiyalarning iqtisodiy, ekologik va ijtimoiy 
natijalarini ifodalaydi.

X U L O S A  V A  T A K L I F L A R
O‘tkazilgan tahlil natijasida O‘zbekistonda yashil investitsiyalar bozorining shakllanishi bosqichma-

bosqich huquqiy, institutsional va moliyaviy asoslarning yaratilishi bilan kechayotganligi aniqlandi. 2019-
yilgi yashil iqtisodiyotga o‘tish strategiyasi yashil investitsiyalarni qo‘llab-quvvatlash bo‘yicha dastlabki tizimli 
asosni yaratgan bo‘lsa, 2022-yilgi PQ–436-son qaror yashil investitsiyalarni amaldagi investitsiya siyosatiga 
integratsiya qilish, yashil mezonlarni ishlab chiqish va yashil obligatsiyalar orqali xususiy kapitalni jalb qilish 
vazifalarini kuchaytirdi.

12	  Muallif tomonidan UNDP. Green Development Finance Assessment for the Republic of Uzbekistan. December 2025. Table 30, 
p.176 va Oʻzbekiston Respublikasi Energetika vazirligining “2025-yilda yoqilgʻi-energetika sohasida amalga oshirilgan ishlar” rasmiy 
ma’lumotlari asosida tuzildi. https://gov.uz/oz/minenergy/news/view/127308

13	  Green Development Finance Assessment for the Republic of Uzbekistan. Ministry of Economy and Finance of the Republic of 
Uzbekistan, UNDP, European Union, Agence Française de Développement (AFD), December 2025, p 176.

14	  https://gov.uz/oz/minenergy/news/view/127308
15	  https://gov.uz/oz/minenergy/news/view/127308
16	  https://gov.uz/oz/minenergy/news/view/127308
17	  https://gov.uz/oz/minenergy/news/view/127308

Milliy “yashil” iqtisodiyot taksonomiyasining 2023-yilda tasdiqlanishi yashil investitsiyalar bozorining 
institutsional rivojlanishida muhim bosqich bo‘lib, yashil faoliyat turlarini aniq mezonlar asosida tasniflash, 
investitsiya oqimlarini ekologik barqaror yo‘nalishlarga yo‘naltirish va moliyaviy instrumentlarning yashil 
loyihalarga mosligini baholash imkoniyatlarini kengaytirdi. Shuningdek, tijorat banklarining xalqaro moliya 
institutlari bilan hamkorligining kengayishi yashil kreditlash, energiya samaradorligi, qayta tiklanuvchi energiya 
va kichik hamda o‘rta biznes loyihalarini moliyalashtirish uchun qo‘shimcha moliyaviy resurslarni shakllantirishga 
xizmat qilmoqda.

Tarmoqlararo energiyani tejash jamg‘armasi faoliyati doirasida erishilgan natijalar ham yashil 
investitsiyalarning amaliy samaradorligini ko‘rsatadi. 2025-yilda jamg‘arma kapitalining 25 mlrd so‘mni tashkil 
etishi, 2,7 mlrd kVt·soat elektr energiyasining tejalishi, yashil energiya ishlab chiqarish hajmining 29 foizga 
o‘sishi, atmosferaga chiqariladigan 4,7 mln tonna CO₂ va boshqa zararli gazlarning kamayishi hamda 800 
mingdan ortiq xonadonning elektr ta’minoti yaxshilanishi yashil investitsiyalarning iqtisodiy, ekologik va ijtimoiy 
samaralarini ifodalaydi.

Umuman olganda, O‘zbekistonda yashil investitsiyalar bozorining rivojlanishi davlat siyosati, bank tizimi, 
xalqaro moliya institutlari va xususiy sektor ishtirokining bosqichma-bosqich kengayishi asosida davom etmoqda. 
Milliy yashil taksonomiyaning joriy etilishi, yashil kreditlash va obligatsiyalar bozorining rivojlanishi, xalqaro 
moliyaviy resurslarning jalb qilinishi hamda yashil venchur moliyalashtirish mexanizmlarining shakllanishi 
kelgusida yashil investitsiyalar hajmini oshirish va ularni ekologik barqaror loyihalarga samarali yo‘naltirish 
uchun muhim asos bo‘lib xizmat qiladi.

